
რ ე ზ ი უ მ ე
მოსაპირკეთებელი ქვის ბლოკების მსოფლიო წარმოება უკანასკნელ 30 წლის განმავლობაში მნიშვნელოვნად გაიზარდა და XXI საუკუნისთვის დეკორატიული ქვის ნაკეთობათა (20 მმ-ის სისქის ფილებზე გადაყვანით) წლიურმა მოცულობამ 300-350 მლნ.მეტრ კვადრატს მიაღწია. ბუნებრივი მოსაპირკეთებელი ქვის მოპოვება-დამუშავებას მსოფლიო მასშტაბით დაახლოვებით 50 ათასი ფირმა აწარმოებს, სამუშაო ადგილების საერთო რაოდენობით 250 ათასი. ამრიგად ერთ წამოებაში დაკავებულია 5-6 ადამიანი, რის შედეგად დარგი იქცა მცირე, ხშირ შემთხვევაში კი საოჯახო ბიზნესის სფეროდ. 

საქართველოში საექპსლოატაციოდ გამზადებულ 70 საბადოდან, ჯამური სამრეწველო მარაგებით 290 მილიონი მეტრ კუბით, ექსპლუატაციაშია მხოლოდ რამოდენიმე, თითოეული წლიური საპროექტო მწარმოებლურობით 200-1000 მეტრ კუბი ბლოკი. თითოეულ კარიერზე დაკავებულია 14-16 მომუშავე, მათ შორის 10-11 მუშა.

მოსაპირკეთებელი ქვის მოპოვების დარგში მცირე ბიზნესის განვითარებას და ახალი სამუშაო ადგილების შექმნას აფერხებს მეწარმეთა დეინტეგრაცია და აქედან გამომდინარე მარკეტინგული სამსახურის სრული მოშლა, საბრუნავი სახსრების უკმარისობა, რის გამოც ვერ ხერხდება დარგის მოდერნიზაცია. ამავე დროს გასათვალისწინებელია ის გარემოებაც, რომ საქართველოს დეკორატიული ქვის საბადოები მეტწილად დაშლილია ბუნებრივი ნაპრალებით, რაც ხელს უშლის თანამედროვე მაღალმწარმოებლური ქვისსაჭრელი მანქანების გამოყენებას. ზემოთ აღნიშნულიდან გამომდინარე დარგის რეაბილიტაციისათვის მოზანშეწონილად მიგვაჩნია ბლოკების მოპოვების ახალი ეფექტური და ამავე დროს იაფი ტექნოლოგიის შექმნა.

ქვის ბლოკების მოსაპოვებლად აფეთქების ენერგიის მართვის მეთოდის გამოყენების ეფექტურობა ბევრადაა დამოკიდებული ბლოკებში მასივის სტრუქტურისა და დეკორატიული თვისებების შენარჩუნებაზე, დიდი მნიშვნელობა აქვს აფეთქებით გამოწვეული ქანის შესუსტების ზონების რადიუსების შემცირებას და ამავე დროს მოპოვებული ბლოკის ფორმებსა და ზომებზე საქსტანდარტში გაწერილი მკაცრი პირობების დაცვას. ყოველივე ეს უკავშირდება შპურების საპროექტო სიბრტყეებში ზუსტ განლაგებას და გარდატეხილი ძაბვითი ტალღების პარამეტრების შერჩევის გზით, ქანზე აფეთქების ზემოქმედების შერბილების პრობლემის გადაჭრას.

ჩატარებული კვლევები დაფუძნებული იქნება მუხტების ურთიერთმოქმედების თეორიულ საფუძვლებზე და ექსპერიმენტულ სამუშაოების შედეგების ანალიზზე, კერძოდ აფეთქების ენერგიის ქანის მთლიანობაზე ზემოქმედების ობიექტურ შეფასებაზე და აქედან გამომდინარე ფეთქებადი ნივთიერების მუხტების კონსტრუქციების თეორიულ დასაბუთებაზე. პროექტში მეცნიერულად დასაბუთდება მასივიდან მოსაპირკეთებელი ქვის ბლოკების მოპოვებისას გარე და წრფივი მუხტების სრულიად ახალი კონსტრუქციები.

გ.წულუკიძის სამთო ინსტიტუტი წლების მანძილზე (1968 წლიდან) ატარებს კვლევებს მოსაპირკეთებელი ქვის ბლოკების მოპოვების სრულყოფილი ტექნოლოგიების შექმნის მიზნით, რის შედეგად შეძენილია დარგში აფეთქების ენერგიის გამოყენების დიდი გამოცდილება. ინსტიტუტის მეცნიერ თანამშრომლების მიერ წლების მანძილზე გამოქვეყნებულია 50-ზე მეტი სამეცნიერო-კვლევითი ნაშრომი, მიღებულია 5 პატენტი გამოგონებაზე, რომლებიც ცნობილია და გამოიყენება არა მარტო საქართველოში არამედ საზღვარგარეთაც. აღნიშნული მიმართულებით ინსტიტუტს გააჩნია უნიკალური ექსპერიმენტული ბაზა და გამზომი აპარატურა.
